Տ Ե Ղ Ե Կ Ա Ն Ք – Հ Ի Մ Ն Ա Վ Ո Ր ՈՒ Մ

   1.  Իրավական ակտի անհրաժեշտությունը (նպատակը)
 «Պետական մատնադրոշմային գրանցման մասին» ՀՀ օրենքի նախագիծը բխում է Հայաստանի Հանրապետության կառավարության 24.12.2009թ. թիվ 1523-Ն որոշմամբ հաստատված «Հայաստանի Հանրապետության կառավարության 2010 թվականի գործունեության միջոցառումների ծրագրի» 134-րդ կետի, ինչպես նաև ՀՀ կառավարության 27.03.08թ. թիվ 1039-Ն որոշմամբ հաստատված ՀՀ-ում հանցագործությունների կանխարգելման պետական ծրագրի 17-րդ կետի պահանջներից և պայմանավորված է հանցագործությունների կանխարգելման ու բացահայտման աշխատանքների արդյունավետության բարձրացման անհրաժեշտությամբ: 
Նախագծի նպատակն է մատնադրոշմային տեղեկատվության օգտագործմամբ անձի ինքնության պարզումը կամ նույնականացումը, ինչպես նաև հանցագործությունների կանխման և խափանման, հայտնաբերման, բացահայտման և քննության աշխատանքներում մատնադրոշմային տեղեկատվության օգտագործմամբ այդ աշխատանքների արդյունավետության  բարձրացումը: 
  2. Կարգավորման հարաբերությունների ներկա վիճակը և առկա խնդիրները,   դրանց առաջարկվող լուծումները 
 «Ոստիկանության մասին» ՀՀ օրենքի 20-րդ հոդվածի 1-ին մասի 1-ին կետի համաձայն` ոuտիկանությունը հանցագործություններ հայտնաբերելիu և բացահայտելիu իրավունք ունի uտանալու հանցագործության կատարման կաuկածանքով բերման ենթարկված, ձերբակալված,  հանցագործության կատարման մեջ մեղադրվող անձանց մատնադրոշմային նմուշները նրանց ինքնությունը պարզելու կամ նույնացում կատարելու նպատակով: 
   Վերոնշյալ անձանց մատնադրոշմային նմուշների ստացումը ներկայումս իրականացվում է ՀՀ ոստիկանության պետի 2006 թվականի դեկտեմբերի 6-ի «Իրավախախտում կատարելու կասկածանքով ՀՀ ոստիկանության ստորաբաժանումներ բերման ենթարկված անձանց մատնադրոշմավորման մասին» թիվ 2119-Ա հրամանով, որի համաձայն պարտադիր կարգով մատնադրոշմման են ենթարկվում իրավախախտում կատարելու կասկածանքով բերման ենթարկված անձինք:
    Անձի ինքնությունը պարզելու կամ նույնացնելու անհրաժեշտություն կարող է առաջանալ նաև իրավախախտումների հետ չկապված դեպքերում, մասնավորապես բնական աղետների, վթարների, ռազմական գործողությունների և փրկարարական աշխատանքների ժամանակ զոհվածների, մահացածների, անհայտ կորածների ինքնությունը պարզելու կամ նույնացնելու, ինչպես նաև տարիքի կամ առողջական վիճակի պատճառով սեփական անձի մասին տեղեկություններ հաղորդելուն ոչ ունակ անձանց ինքնությունը պարզելու դեպքերում: 
    «Պետական մատնադրոշմային գրանցման մասին» ՀՀ օրենքի ընդունմամբ պայմաններ կստեղծվեն հանցավորության դեմ պայքարի արդյունավետությունը բարձրացնելու և անձի նույնականացումը ապահովելու համար:
    3. Կարգավորման առարկան
        «Պետական մատնադրոշմային գրանցման մասին»  ՀՀ օրենքի նախագծով սահմանվում են  Հայաստանի Հանրապետությունում պետական մատնադրոշմային գրանցում իրականացնելու նպատակները, սկզբունքները և տեսակները, ինչպես նաև կարգավորվում են Հայաստանի Հանրապետությունում պետական մատնադրոշմային գրանցում իրականացնելու, գրանցման արդյունքում ստացված տեղեկատվությունը պահպանելու, օգտագործելու, տրամադրելու, հաշվառելու, հաշվառումից հանելու և ոչնչացնելու հետ կապված հիմնական պահանջները:
     4. Իրավական ակտի կիրառման դեպքում ակնկալվող արդյունքը 
      «Պետական մատնադրոշմային գրանցման մասին» ՀՀ օրենքի նախագծի ընդունման և կիրառման դեպքում կերաշխավորվի օրենքով սահմանված կարգով անձանց նույնականացումը (այդ թվում` քրեագիտական և օպերատիվ-հետախուզական), ինչպես նաև կբարձրանա հանցագործությունների բացահայտման աշխատանքների արդյունավետությունը:

                                                          ՀՀ  ՈՍՏԻԿԱՆՈՒԹՅՈՒՆ


ՏԵՂԵԿԱՆՔ
 «Պետական մատնադրոշմային գրանցման մասին» ՀՀ օրենքի  ընդունմամբ Հայաստանի Հանրապետության պետական բյուջեի ծախսերի և եկամուտների մասում էական ավելացում կամ նվազեցում չի նախատեսվում:


ՀՀ ՈՍՏԻԿԱՆՈՒԹՅՈՒՆ



ՏԵՂԵԿԱՆՔ

    «Պետական մատնադրոշմային գրանցման մասին» ՀՀ օրենքի ընդունման կապակցությամբ այլ օրենքներում փոփոխություններ կամ լրացումներ կատարելու անհրաժեշտություն չկա:


ՀՀ  ՈՍՏԻԿԱՆՈՒԹՅՈՒՆ

     






    

